
OBSERVATORIO PARA A DEFENSA DOS DIREITOS E L IBERDADES.





O pasado 8 de febreiro tivo lugar o xuízo contra P.E.G., interno do CP de Teixeiro-Curtis, no xulgado do penal número 1 da Coruña. 
O acusado, que leva 28 anos na cadea por delitos principalmente contra a propiedade privada (furtos e roubos), estaba sendo imputado dun delito de atentado en concurso ideal con lesións. Os feitos remóntanse a comezos do 2018, cando nun escuro episodio o acusado e varios funcionarios de prisións se viran envoltos nun episodio violento que se saldara co acusado alxemado no chan e enviado en illamento e unha serie de partes médicos emitidos ao nome de cada un deles. 
Segundo os funcionarios de prisións, cuxos nomes permaneceron sen revelar nos autos, foi o acusado quen iniciara a escena ao enfrontarse a eles por unha amonestación verbal que traía causa na demora do interno á hora de estar listo para baixar ao patio. Segundo P.E.G., el anoxárase despois de que un funcionario o apupara ao pasar polo detector de metais, o que tería desatado unha actuación desmesurada por parte do persoal da prisión.
A instrución do asunto resultou un tanto accidentada. Fíxose caso omiso dun escrito do acusado no que presentaba un relato diferente dos feitos, un relato que se mantén case inalterado ao longo do tempo, e un relato que fai referencia a un parte médico emitido polos servizos e urxencias do CHUAC en que se daría conta de varias lesións producidas ao interno e que contradiría o relato dos feitos contidos nos partes penitenciarios. 
Non deixa de chamar a atención que nin o xulgado de instrución, nin a Fiscalía solicitaran ese parte médico, cuxa obtención sería doada e ven obrigada, ademais, polo artigo 2 da Lei de Axuizamento Criminal, que establece que todas as autoridades e funcionarios que interveñan no proceso penal teñen que recoller todas as circunstancias, tanto adversas como favorábeis ao acusado.
Logo de dous aprazamentos por incomparecencia dos seus avogados da quenda de oficio, celebrouse a vista o pasado venres na Coruña, con case unha hora de retraso con relación á hora axendada. Aínda que as primeiras declaracións da vista se celebraran a porta pechada por falta de celo do maxistrado á hora de garantir a publicidade, este vezo púxose de manifesto por quen redacta esta crónica, sendo solventada pola auxiliar xudicial ao instante. 
O contido da vista que foi realizada en cumprimento do importantísimo principio de publicidade limitouse ao cuestionamento pola defensa da proba proposta pola acusación, xa que logo, a inacción dos avogados de oficio do acusado levou a que estes non propuxeran os medios de proba que poderían sustentar a súa absolución. Para o maxistrado do xulgado do penal número 1, tal inacción non podía ser subsanada polo novo avogado do acusado, a pesar de que isto supuxese para el a indefensión. Os medios de proba da defensa inadmitidos, por extemporáneos, consistían no interrogatorio de dous internos que presenciaran os feitos e a aportación das gravacións videográficas dispoñíbeis no lugar dos feitos.
Así  as cousas, a práctica de proba limitouse ao interrogatorio das testemuñas, que á súa vez eran perxudicados na causa: todos eles compañeiros de traballo, todos eles pertencentes ao mesmo corpo funcionarial. Con todo, as declaracións foron contraditorias en varios detalles entre si e con referencia aos atestados obrantes en autos redactados por algúns deles. Quizais por iso causa maior sorpresa a decisión do maxistrado, de impoñer a pena máxima, de 3 anos, solicitada pola Fiscalía, dando por certos todo o relato de feitos contido no escrito de acusación e elevado a definitivo nas conclusións da vista. Suma, así, Pedro Escudero 31 anos de prisión no seu haber. Unha situación que se considera cruel e desproporcionada.
A Coruña, a 19 de febreiro de 2019.
http://esculca.gal / esculca@esculca.gal

